
ვერსია

გია ხუხაშვილი: "ამ კრიზისისი ფონზე, ბიძინა ივანიშვილს შესაძლებლობა აქვს, „მიწა ამოაბრუნოს“ და სრული რეფორმა გაატაროს!" (ვერსია)

ავტ. თათია გოჩაძე

ინტერვიუ გია ხუხაშვილთან. 

ექსპერტი გია ხუხაშვილი გამოცემასთან ინტერვიუში აფასებს ქვეყანაში მიმდინარე მოვლენებს, მათ შორის, არის თუ არა დღეს სახეზე სახელისუფლებო კრიზისი და როგორ უნდა მოიქცეს მმართველი ძალა ვითარებიდან გამოსასვლელად. მისი შეფასებით, სახელისუფლებო კრიზისი აშკარაა და ბიძინა ივანიშვილის პოლიტიკაში ჩართვის შემდეგ ვითარების დაძაბვაც სავსებით კანონზომიერია, რადგან მისი დაბრუნება ნიშნავს დიდი ცვლილებების დასაწყისს, რაც  არ მოსწონთ იმ ადამიანებს, ვინც კომფორტში ცხოვრობდა, თვითონ რაღაცას აშავებდა და ყველაფერი ივანიშვილს ბრალდებოდა. 

"ყველაფერი რომ მშვიდად ყოფილიყო, ბიძინა ივანიშვილს რადიკალური ცვლილებების მიღების გადაწყვეტილების კომფორტი არ ექნებოდა. ამ კრიზისისი ფონზე, მას აქვს შესაძლებლობა, "მიწა ამოაბრუნოს" და სრული რეფორმა გაატაროს.

პირველ რიგში, უნდა დაიწყოს აღმასრულებელი ხელისუფლებით." - აცხადებს ექსპერტი და აქვე განმარტავს, რომ აღმასრულებელი ხელისუფლების რეფორმაში მართვის ალგორითმის ცვლილებას გულისხმობს და არა პერსონალურ საკითხებს. 
„სააკაშვილის ის მანკიერი სისტემა, რომელთან თანამშრომლობაზეც "ქართულმა ოცნებამ"  ხელი მოაწერა, "კოლექტიურ მურუსიძეს" ვგულისხმობ, საბოლოოდ უნდა გაიყვანოს თამაშიდან. დღეს დიდწილად ეს უბედურებები იმიტომ ხდება, რომ "ქართული ოცნება'' აღმოჩნდა იმათი "მძევალი" და იმათი წესებით დაიწყო თამაში, არა ყველაფერში, მაგრამ ბევრ რამეში და სარალიძის საქმეც ამის ერთ-ერთი დადასტურებაა."

რაც შეეხება მიმდინარე საპროტესტო აქციებში "ნაციონალური მოძრაობის" გავლენას, ხუხაშვილი დარწმუნებულია, რომ  მათი ლიდერობით რაიმე სერიოზული კრიზისის შექმნა, პრაქტიკულად, გამორიცხულია.

ჟურნალისტის კითხვაზე, მასშტაბურ სამთავრობო რეფორმებში გულისხმობს თუ არა პრემიერ-მინისტრის გადაყენებას, ხუხაშვილი ამბობს, რომ ადამიანს, რომელსაც საკმაოდ მარგინალური ხალხი  პლასტმასის ბოთლებით გააგდებს აქციიდან, მათთან მორალურ უპირატესობას დაკარგავს, დანებდება და ტერიტორიას შეშინებული დატოვებს, მისი პრემიერობა არა მხოლოდ მისი, არამედ ქვეყნის პრობლემა ხდება. ექსპერტი თვლის, რომ მარტო ამ ფაქტის გამო უნდა დატოვოს კვირიკაშვილმა თანამდებობა, რადგან ცხადი ხდება, რომ მას ლიდერის თვისებები არ აქვს და  ყოველი დღე მისი პრემიერ-მინისტრობისა ქვეყანას აზიანებს. რესპონდენტის შეფასებით, კვირიკაშვილიც "მძევალია" და არ აქვს კომფორტი ადვილად წასვლისა, რადგან აქვს გარკვეული ვალდებულებები, თუმცა, თუ კარგი ფორმით არ დატოვებს თანამდებობას, მოუწევს ძალიან ცუდი ფორმით წასვლა.

რაც შეეხება ზაზა სარალიძის პროტესტს და მისი შვილის მკვლელობის საქმეს, ხუხაშვილი ამბობს, რომ  ხელისუფლებამ არ უნდა დაუშვას ფატალური შეცდომა და ამ საქმის გადაგორების პრინციპით არ უნდა იმოქმედოს,   რადგან ეს პრობლემა ყოველთვის წინ დახვდება. 
"ასეთი ინფორმაციის გავრცელებაში დესტაბილიზაციის შექმნისა და პანკისელების დისკრედიტაციის მცდელობას ვხედავ!" (ვერსია)

ავტ. თათია გოჩაძე

ექსპერტი მამუკა არეშიძის ინფორმაციით,  პანკისში გარკვეულ ჯგუფთან მიდის მოლაპარაკება, რომ მოხდეს ხორავას ქუჩაზე მოკლული ახალგაზრდის მამის, ზაზა სარალიძის გატაცება ქვეყანაში არეულობისა და დესტაბილიზაციის შესაქმნელად. ის აქვე განმარტავს, რომ ეს არის დაუდასტურებელი ინფორმაცია, თუმცა, აშკარაა დესტაბილიზაციისა და არაჯანსაღი აჟიოტაჟის შექმნის, ასევე პანკისელების დისკრედიტაციის მცდელობა,  რაშიც ნამდვილად რუსული კვალი ჩანს.
მისივე თქმით, თუ ეს რეალურად დაგეგმილი ღონისძიებაა, შეიძლება, რუსულ კვალთან ერთად რომელიმე პოლიტიკური ორგანიზაციის, მათ შორის, "ნაციონალური მოძრაობის", კვალიც გამოვლინდეს. 

რაც შეეხება პანკისში არსებულ ვითარებას, არეშიძის ინფორმაციით,  იქ არის საზოგადოება, ძირითადად,  მალხაზ მაჩალიკაშვილის ოჯახის სანათესაო და საახლობლო, რომელიც გაღიზიანებულია იმ ფაქტით, რომ მათ მოთხოვნებს შედეგი არ მოჰყვა და თემირლან მაჩალიკაშვილის საქმესთან დაკაშირებულ კითხვებს პასუხი არ გაეცა, დანარჩენი კი ნეიტრალური მხარეა. 
ექსპერტი დასძენს, რომ დაძაბულობის განსამუხტად ხელისუფლებამ უნდა ჩაატაროს ობიექტური გამოძიება, დადოს კონკრეტული შედეგი და შეფასება იმაზე, რაც მოხდა.

კანონის რეპრესია! (ვერსია)

ავტ. თათია გოჩაძე

სტატიაში ნათქვამია, რომ "ხორავას ქუჩის საქმეზე" მოსამართლე ეკა არეშიძის გადაწყვეტილებამ ბრალდების მხარის მიერ სასამართლოში წარდგენილ საქმეში მრავალი კითხვა გააჩინა. "ვერსიამ" გაარკვია, რომ მოსამართლეებს კანონი არ აძლევთ უფლებას, საქმე წინასწარ გამოძიებას დაუბრუნონ იმ შემთხვევაშიც კი, თუ კი ხედავენ, რომ ბრალდების მხარის მიერ წარდგენილი მტკიცებულებები განაჩენის დასაყენებლად საკმარისი არაა და გამოძიება არასრულყოფილადაა წარმოებული.

 ადვოკატი მარი შათირიშვილი დარწმუნებულია ეკა არეშიძის პროფესიონალიზმში და აცხადებს, რომ მოსამართლემ პროკურატურის მიერ წარდგენილ საქმეში ორი პირის მიმართ დაინახა მხოლოდ ის, რაც დაუდო საფუძვლად თავის გადაწყვეტილებას. მან ერთი მსჯავრდებული ცნო დამნაშავედ ლევან დადუნაშვილის მკვლელობაში, ანუ საქმეში სრულად იყო წარმოდგენილი მტკიცებულებები, მეორე შემთხვევაში კი, როდესაც საქმე ეხებოდა დავით სარალიძის მკვლელობას, მოსამართლისთვის არ აღმოჩნდა საკმარისი მტკიცებულებები, რომლებიც ბრალდებული პირის დამნაშავეობაში დაარწმუნებდა. ადვოკატის განმარტებით, წინ არის სააპელაციო და საკასაციო ინსტანციები და ვინ როგორ  გაასაჩივრებს და ზემდგომ ინსტანციებში რა გადაწყვეტილებას მიიღებენ, ეს ცალკე საკითხია. მისთვის გაუგებარია, რის საფუძველზე დაიწყო შსსმ ხელახალი გამოძიება, რადგან განაჩენი უკვე დადგენილია და ამ მიმართულებით ახალი ვერაფერი მოხდება.

"სკოლის დირექტორს, მანდატურს, განათლების მინისტრს მორალური უფლება არ უნდა ჰქონოდათ, დარჩენილიყვნენ ანამდებობებზე!" (ვერსია)

ავტ. თათია გოჩაძე

"ვერსია" დაინტერესდა, უნდა აიღოს თუ არა გარკვეული მორალური პასუხისმგებლობა ხორავას ქუჩაზე მომხდარი ტრაგედიის გამო განათლებისა და მეცნიერების სამინისტრომ ან იმ სკოლების ხელმძღვანელებმა, პედაგოგიურმა საზოგადოებამ, რომელთა  მოსწავლეებმაც  მკვლელობაში მიიღეს მონაწილეობა.

ექსპერტი განათლების საკითხებში ლაშა მკურნალიძე სკოლებში ძალადობის, ბულინგისა და კონფლიქტების თავიდან ასაცილებლად გადასადგმელ ნაბიჯებზე საუბრობს. მისი თქმით,  ნორმალურ, დემოკრატიულ, განვითარებულ  ქვეყანაში მთელმა საზოგადოებამ და მათ შორის, თანამდებობის პირებმა უნდა აიღონ პასუხისმგებლობა იმაზე, რაც მოხდა ხორავას ქუჩაზე. მისი მოსაზრებით, სკოლის დირექტორს, მანდატურს, განათლების მინისტრს სულ მცირე მორალური უფლება არ უნდა ჰქონდათ, დარჩენილიყვნენ თანამდებობებზე. 

"დღეს გვაქვს პრობლემა სკოლების დეცენტრალიზაციის, სამოქალაქო განათლების სწავლის, სკოლაში აღზრდის, შეფასებისა და მოსწავლეთა ინდივიდუალური მუშაობის, დირექტორების კვალიფიციური კადრების და ა.შ. ეს ყველაფერი კომპლექსში არის რადიკალურად შესაცვლელი და გრძელვადიანი სტრატეგიაა ჩამოსაყალიბებელი." - ამბობს მკურნალიძე და აქვე დასძენს, რომ მთავრობების ცვლილების მიუხედავად, საზოგადოების მხარდაჭერილ სტრატეგიაში ახალმა მთავრობამ ვერაფერი უნდა შეცვალოს.

მართვადი ქაოსის ანატომია (ვერსია)

ავტ. ნათია დოლიძე

სტატიაში საუბარია საქართველოს მასშტაბით ბოლო დროს განვითარებულ მოვლენებზე და საპროტესტო აქციებზე, რომელთა პროვოცირებაც ხორავას ქუჩაზე მომხდარი ტრაგედიის გამოძიებამ და მისმა შედეგმა  მოახდინა. სტატიის ავტორი წერს, რომ  საზოგადოებაში უკმაყოფილების მარცვალი ბუნებრივად არსებობს - დროში გაწელილმა სამართლიანობის აღდგენამ ბევრს კითხვის ნიშნები გაუჩინა, რასაც არცთუ სახარბიელო სოციალურ-ეკონომიკური მდგომარეობაც დაერთო, ანუ ელექტორატში უკმაყოფილების საბაბი რეალურად არსებობს, რაც ოპოზიციას, კერძოდ, "ნაციონალურ მოძრაობას", არ გამოჰპარვია და სააკაშვილის პოლიტიკურმა თანამზრახველებმა გადაწყვიტეს, კარგად აპრობირებული ხერხისთვის მიემართათ და, რევანშის იმედით, ეს უკმაყოფილება სათავისოდ გამოეყენებინათ. 

აქვე ნათქვამია, რომ ხორავას ქუჩაზე მოკლული დავით სარალიძის მამას, ზაზა სარალიძესა და პანკისში ჩატარებული სპეცოპერაციის დროს გარდაცვლილი თემირლან მაჩალიკაშილის მამას, მალხაზ მაჩალიკაშვილს პრემიერი გიორგი კვირკაშვილიც შეხვდა, რაც შეიძლება, მოლაპარაკების მცდელობად ჩავთვალოთ.

"იმის ილუზია, რომ ე.წ. გაერთიანებული ოპოზიცია, რომლის ლოკომოტივიც, დიდი ალბათობით, ნაციონალური მოძრაობაა, რევოლუციას მოახდენს და ხელისუფლებას შეცვლის, ბუნებრივია, თავად მიხეილ სააკაშილსაც არ ექნება, მაგრამ როგორც „ვერსიას“ კონფიდენტები ეუბნებიან, ამ ქაოსის მიზანი სამომავლოა." - ნათქვამია სტატიაში და აქვე განმარტებულია, რომ სააკაშვილი ცდილობს, "ქართულ ოცნებას“ მოძალადის იარლიყი მიაკეროს და ამით, მმართველი გუნდის საპრეზიდენტო კანდიდატის გამარჯვების შანსები შეასუსტოს.

სტატიაში მოთხრობილია "ნაციონალური მოძრაობის" მმართველობის დროს მომხდარი ფაქტების შესახებ, რომლებიც რეჟიმის გამყარებას და ხელისუფლებაში მათ ხანგრძლივად დარჩენას ემსახურებოდა. 

სტატიის ავტორი დასძენს რომ ყველა დროში პოლიტიკური ელიტები ხალხით მანიპულირებდნენ, რაც გასაკვირი არაა, რადგან პოლიტიკა ხალხით მანიპულირების ხელოვნებაა.
მეტროს მემანქანეები გაიფიცნენ! (ვერსია)

ავტ. მაია მიშელაძე

სტატიის თანახმად, ხელფასის ზრდის მოთხოვნით გაფიცულმა მეტროს მემანქანეებმა შიმშილობა დაიწყეს და განაცხადეს, რომ აქცია იქამდე გაგრძელდება, ვიდრე დედაქალაქის მუნიციპალიტეტი მათ მოთხოვნას არ დააკმაყოფილებს. თბილისის მერმა, კახა კალაძემ ბრიფინგი გამართა და მემანქანეების გაფიცვას შანტაჟი უწოდა. მერია მათი ხელფასის ზრდას არ აპირებს.
პარალელურად, შპს "თბილისის სატრანსპორტო კომპანიამ", რომლის უშუალო დაქვემდებარებაშია დედაქალაქის მეტროპოლიტენი, განცხადება გამოაქვეყნა, სადაც ნათქვამია, რომ თანამშრომელთა შრომითი პირობების გაუმჯობესება მათი პრიორიტეტული მიმართულებაა და ამ მიზნით, ბოლო წლებში, ქმედითი ნაბიჯები გადაიდგა. 

სტატიის ავტორის განმარტებით, ფაქტია, რომ ამ ადამიანებს სერიოზული პრობლემა აქვთ, მაგრამ ისიც აშკარაა, რომ ეს პრობლემა უშუალოდ მათ ხელმძღვანელს ანუ "თბილისის სატრანსპორტო კომპანიას" უნდა გადაეჭრა. ეს სწორედ ის კომპანიაა, რომლის მიერ არასწორად ჩატარებული ტენდერის გამო, რამდენიმე თვის წინ, მეტრო "ვარკეთილში", ჭერი ჩამოინგრა. 

"თბილისის მერს ბრიფინგი კი არ უნდა ჩაეტარებინა და მეტროს მემანქანეების შრომითი ხელშეკრულებები კი არ უნდა აეფრიალებინა საზოგადოებისთვის, საკუთარ დაქვემდებარებაში არსებული შპს "თბილისის სატრანსპორტო კომპანიის" ხელმძღვანელი, მამუკა კობახიძე უნდა დაებარებინა და პასუხი უნდა მოეთხოვა, რადგან ახლა უკვე ფაქტია, რომ სატრანსპორტო კოლაფსი 4-5 ივნისს, დედაქალაქში, სწორედ ამ შპს-ს მენეჯმენტის უნიათობით შეიქმნა!" - ნათქვამია სტატიაში.

სისხლიანი გარჩევა / ვინ არის ლომერ ჟორჟოლიანი და რა მოხდა აღმაშენებლის გამზირზე?! (ვერსია)

ავტ. ბათო ჯაფარიძე

სტატიაში საუბარია 31 მაისის ღამეს, აღმაშენებლის გამზირზე მომხდარ შემთხვევაზე, როცა ძიუდოს ფედერაციის პრეზიდენტ დავით ქევხიშვილის მომხრეებსა და მოწინააღმდეგეებს შორის ხელჩართული ჩხუბი მოხდა, რაც შემდეგ სროლაში გადაიზარდა და საბოლოოდ ვეტერანი ძიუდოისტის - იოსებ წელაურის დაჭრით დასრულდა.

 ბოიკოტის რეჟიმში მყოფ ძიუდოისტებს მოწინააღმდეგე მხარე, ჭაბუკთა ნაკრების მთავარი მწვრთნელი, ლომერ ჟორჟოლიანის და ძიუდოს ფედერაციის პრეზიდენტი, დავით ქევხიშვილის თანხლებით დაუპირისპირდა. ადგილზე საპატრულო ეკიპაჟის მისვლის შემდეგ ჟორჟოლიანმა გასროლა მოახდინა.

ჟორჟოლიანი იარაღის უკანონო შეძენა-შენახვა-ტარებისთვის არის დაკავებული, წელაურთან მიმართებაში სხეულის ნაკლებად მძიმე დაზიანებით არის საქმე აღძრული, თუმცა იმის მიუხედავად, რომ პატრულმაც კარგად დაინახა, ვინ ისროლა, ჟორჟოლიანს მხოლოდ იარაღის ტარებას ედავებიან. სტატიის ავტორი წერს, რომ მიზეზი მარტივია - ჟორჟოლიანი პარლამენტარ თამაზ ნავერიანის დის შვილია და მეორეც, ქევხიშვილის მხარეს მდგომ ბიჭებს, როგორც ამბობენ, სახელმწიფო დაცვის სამსახურის ხელმძღვანელი, ანზორ ჩუბინიძე მფარველობს.

თავის მხრივ, ძიუდოისტები პირად საუბრებში არ მალავენ, რომ ძიუდოს ფედერაცია ფულის საჭრელ მანქანად არის ქცეული და მილიონობით ლარი ერთეულების ჯიბეებში მიედინება.
ისინი ქევხიშვილის გასამართლებას ითხოვენ. ამასთან, სპორტსმენები დარწმუნებული არიან, რომ იარაღის ტარებისთვის დაკავებული პარლამენტარის დის შვილი საპყრობილეს მალე დატოვებს.
რეზონანსი
ხუხაშვილი: წულუკიანის წასვლით არ წყდება პრობლემა და რატომ წვრილმანდებიან, არ მესმის (რეზონანსი) 

ავტ.: ეკატერინე ბასილაია

ინტერვიუ გია ხუხაშვილთან 

გია ხუხაშვილი აცხადებს, რომ მთავარ პროკურორად უნდა შეირჩეს ადამიანი, რომელსაც საზოგადოებაში აქვს ავტორიტეტი და არა სამოქალაქო სექტორში, ასეთები კი ხელისუფლებაშიც არიან, მაგალითად კი, რესპონდენტი კახა კახიშვილს ასახელებს. ხუხაშვილი პრემიერის განცხადებასაც ეხმაურება, რომლის თანახმადაც, კანდიდატურა კონსენსუსის საფუძველზე უნდა შეირჩეს. გია ხუხაშვილი ინტერვიუში გიორგი კვირიკაშვილის ლეგიტიმაციის დაკარგვაზეც საუბრობს. – „პრემიერ-მინისტრსაც დაკარგული აქვს ლეგიტიმაცია, ამით დავიწყოთ. ადამიანი, რომელსაც მიტინგზე ბოთლებს ესვრიან და კუდამოძუებული გაიქცევა, რანაირად შეიძლება მეორე დღიდან ლიდერად ითვლებოდეს იმ ქვეყანაში? რას ლაპარაკობს, ამას მნიშვნელობა აღარ აქვს“, - ამბობს რესპონდენტი. 

გია ხუხაშვილი მიიჩნევს, რომ თეა წულუკიანის გადადგომის მოთხოვნით სამოქალაქო სექტორის წარმომადგენლები პროცესს აკნინებენ და მიზნისკენ მისასვლელ გზას სცდებიან. მისი თქმით, თუკი სისტემური ცვლილება არ მოხდება, ერთი ადამიანის გადადგომა ან დანიშვნა შედეგს ვერ მოიტანს. ხუხაშვილი ხაზს უსვამს, რომ მაგალითად თამარ ჩუგოშვილი არასამთავრობო ორგანიზაციების რიგებიდან იყო, თუმცა, ხელისუფლებაში მოხვედრისას ძალიან იცვალა სახე და სრულად მოერგო რეალობას. 

„მთლიანად მექანიზმი უნდა შეიცვალოს. კარგი, წულუკიანმა არ შეარჩიოს და ბესელიამ შეარჩიოს, ბედნიერები იქნებიან? ამით რა შეიცვლება? მდინარაძეზე, ზარდიაშვილზე ან თალაკვაძეზე თანახმანი არიან? ეს არის ყველაფრის დაკნინება.

წულუკიანის წასვლით არ წყდება პრობლემა და რატომ წვრილმანდებიან, არ მესმის. დიაპაზონი რომ გაზარდონ და მთლიანად სახელმწიფოებრივ პრობლემას გაუსწორონ თვალი, რატომ არ უნდათ?“ - კითხულობს ხუხაშვილი და აქვე დასძენს, რომ ერთი ადამიანის ტრაგედიაზე არავინ, მათ შორის არც სამოქალაქო საზოგადოებამ არ უნდა აიწყოს ცხოვრება.  

რესპონდენტი ხაზს უსვამს, რომ ზაზა სარალიძის რომელიმე პოლიტიკურ ჯგუფთან გაიგივება ამორალურია და ახლა მნიშვნელოვანია დადგინდეს სად და რა ეტაპზე მოხდა საქმის გაყალბება. ხუხაშვილის თქმით, გამოძიების ობიექტურად წარმართვის მცირე იმედი არსებობს. 

უსუფაშვილი: წულუკიანის გადაყენება გაამყარებს მოლოდინს, რომ ხელისუფლება სწორი ნაბიჯების გადადგმას აპირებს (რეზონანსი) 

ავტ.: რუსა მაჩაიძე

ინტერვიუ დავით უსუფაშვილთან 

"შენების მოძრაობა" ზაზა სარალიძის მოთხოვნებს სრულად იზიარებს და მხარდაჭერას უცხადებს სახელმწიფოს მხრიდან დაუცველ ყველა მსხვერპლს", - ამ განცხადებას დავით უსუფაშვილი აკეთებს და იმ კონკრეტულ გზებზე საუბრობს, რომლებიც ქვეყნის კრიზისიდან გამოყვანისთვის აუცილებლად მიაჩნია.

დავით უსუფაშვილი აცხადებს, რომ იუსტიციის მინისტრის გადადგომის მოთხოვნა სწორი მიმართულებაა და მთავარი არა ხელისუფლების ჩამოშლა, არამედ, კონკრეტულ საკითხებში პროგრესის მიღწევაა. „შენების მოძრაობის“ ლიდერი დარწმუნებულია, რომ ირაკლი შოთაძე არ არის ადამიანი, რომელიც თავისი ინიციატივით გააკეთებდა ცუდ საქმეს, პრობლემა სისტემაშია, რომლის გაჯანსაღებაც იუსტიციის სამინისტროს კომპეტენციაში შედის, აქედან გამომდინარე, პოლიტიკური პასუხისმგებლობა სწორედ იუსტიციის მინისტრსა და უწყებას უნდა დაეკისროს. 

უსუფაშვილი აქვე დასძენს, რომ მნიშვნელოვანია ვინ დაინიშნება მთავარ პროკურორად.  – „მთავარი პროკურორის კანდიდატად საზოგადოებისა და პოლიტიკური ძალების ნაწილის მხრიდან დასახელდა სამი პირი - შალვა შავგულიძე, ანა დოლიძე და ლია მუხაშავრია. ამ სამიდან რომელიმე თუნდაც თეა წულუკიანის მიერ რომ იქნას დანიშნული, მე ვიქნებოდი კმაყოფილი. ასე რომ, ამ კონკრეტულ საკითხში შედეგია მნიშვნელოვანი“, - აღნიშნავს უსუფაშვილი. 

ინტერვიუში დავით უსუფაშვილი ხაზს უსვამს, რომ თუკი სისტემა არ შეიცვლება ვადამდელი არჩევნების მოთხოვნა გაუმართლებელია, რადგან ამ შემთხვევაში ეს ნიშნავს, რომ „შენი ერთპარტიული მმართველობა არ მომწონს და ჩემი ერთპარტიული მმართველობა მინდა“. პარლამენტის ყოფილი თავმჯდომარე სისტემის შესაცვლელად კონკრეტულ გზასაც ასახელებს და მიიჩნევს, რომ ცვლილებები ეტაპობრივადაა განსახორციელებელი - „პირველ რიგში, უნდა მოხდეს კარგი პროკურორის შერჩევა, შემდეგ - იუსტიციის საბჭოს განახლება, რათა მერე უკვე სასამართლო სისტემაში მართლა რეფორმები წავიდეს და რაც მთავრია, საარჩევნო სისტემა, რომელმაც სწორი პოლიტიკური სისტემა უნდა წარმართოს სწორად და მოქმედ ხელისუფლებასაც და მის წინამორბედსაც ჩაუშალოს ის ილუზია, რომ ახალი არჩევნებითაც ისევ ერთმმართველობას დაამყარებს ქვეყანაში.

ამ კონკრეტული პრობლემის გარდა, ჩვენ გვაქვს ძალიან დიდი ჩავარდნა და ესაა მართლმსაჯულების პრობლემა. "კოლექტიურ მურუსიძეს" რაღაც უნდა ვუშველოთ. მოსამართლეების გაყრა, გინდა ჯოხით და გინდ კანონით, კიდევ უფრო დიდ უბედურებაში შესვლაა. ამიტომ ჩვენ ვთვლით, რომ საკანონმდებლო ცვლილების გზით უნდა მოხდეს იუსტიციის საბჭოს შემადგენლობისთვის უფლებამოსილების შეწყვეტა და ახლიდან დაკომპლექტება“, - აცხადებს უსუფაშვილი და დასძენს, რომ რევოლუციის გზა ქვეყანას მნიშვნელოვნად დააზარალებს და ის უკვე გავლილი შეცდომაა. 

რაც შეეხება დავით სარალიძის საქმეს, დავით უსუფაშვილის განცხადებით, საპარლამენტო კომისიის შექმნა ამ შემთხვევაში სწორი ნაბიჯია.

კითხვაზე - ვისთან აპირებს „შენების მოძრაობა“ თანამშრომლობას, დავით უსუფაშვილი პასუხობს, რომ მზადაა ყველა იმ ადამიანთან ერთად აკეთოს საქმე, ვინც თვლის, რომ ქვეყანა ბოლო 30 წლის განმავლობაში განვითარდა, თუმცა, მნიშვნელოვანი შეცდომებიც იყო დაშვებული და რევოლუციის გზით წასვლა საქართველოს სარგებელს ვერ მოუტანს. 

„ოცნებამ“ შოთაძის შემცვლელად შესაძლოა გერმანიაში მოღვაწე ქართველი პროფესორი დაასახელოს (რეზონანსი) 

ავტ.: ია აბულაშვილი

როგორ „რეზონანსისთვის“ არაოფიციალური ინფორმაციით გახდა ცნობილი, მთავარი პროკურორის თანამდებობა მმართველმა გუნდმა შეიძლება უცხოეთში მოღვაწე ცნობილ ქართველ იურისტს შესთავაზოს. ერთ-ერთ სავარაუდო კანდიდატად მოიაზრება მაქს პლანკის ინსტიტუტის პროფესორი ელენე წიკლაური-ლამიხი, რომელიც ყოფილი საბჭოთა კავშირის ტრანზიციული ქვეყნების გადამავალი სამართლებრივი რეფორმების განყოფილებას ხელმძღვანელობს. 

ინფორმაციის გადამოწმება გამოცემამ საპარლამენტო უმრავლესობის წარმომადგენლებთან სცადა, თუმცა, დეპუტატების დიდმა ნაწილმა სატელეფონო ზარებს არ უპასუხა, გამონაკლისი ზაქარია ქუცნაშვილი აღმოჩნდა, რომელმაც თქვა, რომ მსგავსი არაფერი სმენია და სავარაუდოდ, მორიგი ჭორია. 

გია ბუღაძე: წულუკიანი უნდა გადადგეს... მაგრამ არ გადადგება (რეზონანსი) 

ავტ.: თამარ შუკვანი

მხატვარი გია ბუღაძე მიიჩნევს, რომ იუსტიციის მინისტრი თეა წულუკიანი არის "ქართული ოცნების" თავმჯდომარე ბიძინა ივანიშვილის "მთავარი გეგმებისა და ამოცანების შემსრულებელი" და ის თანამდებობიდან უნდა გადადგეს, მაგრამ ამ გადადგება, რადგან მისი ეს ნაბიჯი მთავრობის ჩამოშლას ნიშნავს. ბუღაძის აზრით, წულუკიანის ბრალეულობა იკვეთება არა მხოლოდ დავით სარალიძის საქმის გამოუძიებლობასთან, არამედ სხვა ბევრ საკითხთან დაკავშირებითაც.

„"თეა წულუკიანის ბრალეულობას არა მარტო ამ კონკრეტულ შემთხვევაში ვხედავ, არამედ - ყველაფერში. ყველაფერი მისი ბრალია. თუმცა, საბოლოო ჯამში, ყველაფერი ბიძინას ბრალია, მაგრამ, ალბათ, წულუკიანი არის მთავარი შემსრულებელი ყველაზე დიდი გეგმებისა და ამოცანებისა“, - აცხადებს ბუღაძე.

ირმა სოხაძე: "წულუკიანი ვინმეზე ნაკლები რითია ან სხვა მინისტრი - მასზე უკეთესი..." (რეზონანსი) 

ავტ.: თამარ შუკვანი

"რეზონანსთან" საუბრისას მომღერალმა ირმა სოხაძემ განაცხადა, რომ ვერ ხედავს იუსტიციის მინისტრ თეა წულუკიანის ბრალეულობას გარდაცვლილი დავით სარალიძის საქმის გამოძიებასთან დაკავშირებით.

"თეა წულუკიანის გადადგომა ვერაფერს შეცვლის. წულუკიანი ვინმეზე ნაკლები რითია ან სხვა მინისტრი - მასზე უკეთესი, არ ვიცი. ამ კონკრეტულ შემთხვევაში რა შეეშალა, რა დააშავა, არ ვიცი, მაგრამ არ მგონია, მხოლოდ თეა წულუკიანი იყოს გადასაყენებელი და სხვა იყოს მოსაყვანი, ამ კონტერულ შემთხვევაში“, - აცხადებს სოხაძე და დასძენს, რომ დავით სარალიძის ტრაგედიას დღეს პოლიტიკოსები სათავისოდ იყენებენ და გაუგებარია რა პროცესები მიმდინარეობს. 

ნარკოტიკების მოხმარებაზე პატიმრობა საერთოდ უქმდება, ოღონდ - 2 წლის შემდეგ (რეზონანსი) 

ავტ.: თამარ შუკვანი

სტატიის თანახმად, საპარლამენტო უმრავლესობა ნარკოტიკული საშუალებების დეკრიმინალიზაციაზე საბოლოოდ შეთანხმდა. გადაწყვეტილია, რომ უნდა გაუქმდეს ნარკოტიკული საშუალებების მოხმარებაზე საპატიმრო სასჯელი. თუმცა, ცვლილება ძალაში 2 წლის შემდეგ შევა. მანამდე კი ამ საკითხზე სპეციალური კომისია იმუშავებს, რომელიც 2 წლის განმავლობაში დააკვირდება ვითარებას და შეისწავლის, თუ რა შედეგები გამოიღო ამ გარდამავალ პერიოდში ნარკოპოლიტიკის ლიბერალიზაციამ.

ასევე არსებობს მეორე ვერსია, რომლის თანახმადაც, კანონპროექტში შეიძლება გაკეთდეს ჩანაწერი, რომ პარლამენტი მის განხილვასა და საბოლოოდ მიღებას 2 წლის შემდეგ დაუბრუნდება. ეს კი პრაქტიკულად იმას ნიშნავს, რომ საბოლოოდ ნარკოლიბერალიზაციის გადაწყვეტილება შესაძლოა, მომავალმა პარლამენტმა მიიღოს.

სტატიაში ნათქვამია, რომ კანონპროექტის განხილვა რამდენიმე თვის წინ საპატრიარქოს თხოვნით შეჩერდა და უწყებასთან კონსულტაციები ამ ეტაპზეც მიმდინარეობს, რასაც არც უმრავლესობისა და არც საპატრიარქოს წარმომადგენლები მალავენ, თუმცა, მამა ანდრია განმარტავს, რომ კანონპროექტის დეტალები ქართული ეკლესიისთვის უცნობია. 

ბრძოლა საქართველოს ეკლესიის მხარდაჭერის მოსაპოვებლად  - თეოლოგები შიშობენ, რომ თუ საქართველოს ეკლესია უკრაინის ავტოკეფალიას მხარს არ დაუჭერს, კონსტანტინეპოლის საპატრიარქო "აფხაზეთის ეკლესიას" აღიარებს (რეზონანსი) 

ავტ.: ეკატერინე ბასილაია

სტატიის თანახმად, რუსეთისა და მსოფლიო საპატრიარქოებს შორის უკვე დაიწყო დიდი ბრძოლა საქართველოს ეკლესიის მხარდაჭერის მოსაპოვებლად უკრაინის ადგილობრივი ეკლესიის რუსეთის ეკლესიისაგან გამოყოფისა და ავტოკეფალიის მინიჭების საკითხზე. ილია მეორესთან მოსალაპარაკებლად მოსკოვის პატრიარქის წარმომადგენელი უკვე იმყოფებოდა, ივნისის შუა რიცხვებში კი კონსტანტინეპოლის საპატრიარქოს წარმომადგენელსაც ელოდებიან. ინფორმაციას თავად საპატრიარქო ავრცელებს.

უცნობია, რა პოზიციას დაიკავებს საქართველოს ეკლესია უკრაინის ეკლესიის ავტოკეფალიის მინიჭების საკითხზე.

პატრიარქის მდივანი, მამა მიქაელ ბოტკოველი აცხადებს, რომ საკითხი რთული გადასაწყვეტია ამიტომ, ქართული ეკლესიის პოზიცია ამ შემთხვევაში იქნება მოზომილი და ისეთი, როგორზეც ეკლესიები შეთანხმდებიან.

მისი თქმით, ეკლესიის წესების მიხედვით, ამა თუ იმ ადგილობრივ ეკლესიას მსოფლიო საპატრიარქო ანიჭებს ავტოკეფალიას, მაგრამ აუცილებლად სჭირდება დედაეკლესიის თანხმობა. ამ შემთხვევაში კი რუსეთი აცხადებს დედაეკლესიად თავს. 

თეოლოგი მირიან გამრეკელაშვილი პროგნოზირებს, რომ კონსტანტინეპოლის საპატრიარქო უკრაინის ეკლესიას ავტოკეფალიას მიანიჭებს. უცნობია მხოლოდ ის, თუ როდის მოხდება ეს და თუკი ამას საქართველოს ეკლესია მხარს არ უჭერს, კონსტანტინეპოლის საპატრიარქო აფხაზეთის საკითხს გაააქტიურებს. 

სტატიაში ნათქვამია, რომ დღეს რუსეთის ეკლესია ტერიტორიულად და მრევლის რაოდენობით ყველაზე დიდია და ამბიცია აქვს, რომ ამ სიდიდის გამო ის უნდა იყოს თანასწორთა შორის პირველი, რის გამოც ფარული დაპირისპირება აქვს მსოფლიო პატრიარქთან. უკრაინის 40-მილიონიანი მრევლის ჩამოკლება კი მის სიდიადეს დიდ ჩრდილს მიაყენებს. ამიტომაც მოსკოვი სასტიკი წინააღმდეგია, უკრაინის ეკლესიამ ავტოკეფალია მოიპოვოს.

რამდენიმე კვირის წინ ბერძნულ მედიაში გავრცელდა ინფორმაცია, რომ კონსტანტინეპოლის საპატრიარქო უკრაინის ეკლესიისთვის ავტოკეფალიის მინიჭებას უახლოეს ხანებში აპირებს. დასახელდა სავარაუდო თარიღიც - 24 აგვისტო, უკრაინის დამოუკიდებლობის დღე.

თეოლოგ მირიან გამრეკელაშვილის თქმით, თუკი კონსტანტინეპოლის საპატრიარქო გარისკავს და ავტოკეფალიას მიანიჭებს უკრაინის ეკლესიას, შესაძლოა, ამას დიდი სქიზმის შემდეგ ყველაზე დიდი გახლეჩა მოჰყვეს და რუსეთმა მსოფლიო საპატრიარქოს აუჯანყოს საქართველოს, ბულგარეთის, ანტიოქიის ეკლესიები.

გამრეკელაშვილი ამბობს, რომ მთელ ამ პროცესში "საქართველოს ეკლესია არც ისე სახარბიელო მდგომარეობაშია, რადგან ის ქცეულია რუსეთის დანამატად და განყოფილებად".

„აფხაზეთის ეპარქიის დამოუკიდებლობის მოთხოვნის საკითხი და საქართველოს ეკლესიის კრეტაზე არწასვლა კოსტანტინეპოლის ეკლესიის ვებ-საიტზე ერთ გვერდზე იყო განთავსებული. ეს იმას მიანიშნებს, რომ კონსტანტინეპოლის საპატრიარქო ამ კანონზომიერებებს ფრთხილად აკვირდება და თუ უკრაინის ავტოკეფალიას გამოაცხადებენ და საქართველოს ეკლესია ამას მხარს არ დაუჭერს, უნდა ველოდოთ, რომ ბერკეტად გამოყენებული იქნება აფხაზეთის ეკლესიის საკითხი“, - აცხადებს გამრეკელაშვილი. 

არჩევნები მეცნიერებათა აკადემიაში - ვნებათაღელვა და "აკადემიის გაჯანსაღების უკანასკნელი შანსი" (რეზონანსი) 

ავტ.: მარიამ ზუბაშვილი

გამოცემა გუშინ საქართველოს მეცნიერებათა აკადემიაში ჩატარებული არჩევნების შესახებ წერს, სადაც აკადემიის პრეზიდენტად, კიდევ 5 წლის ვადით, მოქმედი ხელმძღვანელი - გიორგი კვესიტაძე აირჩიეს.

აკადემიკოსთა ნაწილი ამ ფაქტს ნეგატიურად აფასებს და მიიჩნევს, რომ აკადემიამ "გაჯანსაღების უკანასკნელი შანსი" გაუშვა ხელიდან. კიდევ ერთ მნიშვნელოვან პრობლემად იმას მიიჩნევენ, რომ არჩევნები ზედმეტად შემჭიდროვებულ ვადებში ჩატარდა და შედეგად არჩევნები უკონკურენტო იყო - აკადემიკოსებმა მხოლოდ ერთ კანდიდატს უყარეს კენჭი.

სტატიაში ნათქვამია, რომ ივანე კიღურაძემ რამდენიმე დღის წინ გიორგი კვესიტაძის მიერ ჩადენილ სამოხელეო დანაშაულზეც იუსაბრა და ხაზი გაუსვა, რომ ამ საკითხზე სამართალდამცავ ორგანოებს 2016 წელს მიმართა, თუმცა ისინი ფაქტით არ დაინტერესებულა. საუბარია თურქმენეთის პრეზიდენტის აკადემიის საპატიო დიპლომით დაჯილდოვებაზე. 

თავად გიორგი კვესიტაძემ ამ ბრალდების საპასუხოდ აღნიშნა, რომ მისი გადაწყვეტილება, აკადემიის საპატიო დიპლომით დაეჯილდოებინა თურქმენეთის პრეზიდენტი, კანონდარღვევად არ მიაჩნია. 

ივანე კიღურაძემ "რეზონანსთან" საუბრისას ასევე აღნიშნა, რომ პრეზიდენტობის კანდიდატების საბუთების მიღება და განხილვა თვე-ნახევარი მაინც უნდა გაგრძელებულიყო, კენჭისყრა კი განაცხადების მიღების ვადის ამოწურვიდან 7 დღის შემდეგ უნდა გამართულიყო. ამ საკითხზე "რეზონანსმა" უშუალოდ კვესიტაძისგან სცადა დამატებითი ინფორმაციის მიღება, თუმცა გუშინ ეს ვერ მოხერხდა.

ივანე კიღურაძის ამ გამოსვლას მეცნიერთა ნაწილში აღშფოთება მოჰყვა, მათ გიორგი კვესიტაძის მხარდამჭერი განცხადებები გააკეთეს. 

დეპუტატები თავიანთი ხელფასის გაორმაგებას აპირებენ  - მალე პარლამენტის წევრის ხელფასი 4624 ლარი იქნება (რეზონანსი) 

ავტ.: ნათია ლომიძე

სტატიის თანახმად, სახელმწიფო სამსახურში დასაქმებული ჩინოვნიკების ხელფასი ბოლო რამდენიმე თვის განმავლობაში მუდმივად იზრდება. საკრებულოსა და მერიის თანამშრომლების შემდეგ, ანაზღაურების გაზრდა დეპუტატებმაც მოინდომეს.  ამ ცვლილებას პარლამენტის რეგლამენტის პროექტი ითვალისწინებს, რომელიც საკანონმდებლო ორგანოშია უკვე დარეგისტრირებული. მალე პარლამენტის წევრის ხელფასი 4624 ლარი იქნება, ანუ ორჯერ მეტი, ვიდრე დღეს აქვთ. ჟურნალისტი წერს, რომ ამის პარალელურად, ქვეყანაში მეტროს მემანქანეების ხელფასის გასაზრდელად თანხა ვერ გამოიძებნა.

ანალიტიკოს მერაბ ჯანიაშვილის აზრით, ჩინოვნიკის სახელფასო ანაზღაურება უნდა იყოს მიბმული ისეთ მექანიზმთან, რომელიც ქვეყნის ეკონომიკაზეც დადებითად აისახება. როგორ მან აღნიშნა, ამ მექანიზმის ამუშავების შემთხვევაში, დაინტერესებული იქნებიან თავად, რომ მათი ანაზღაურება ქვეყნის ეკონომიკური მდგომარეობის მიხედვით გაიზარდოს.

საჯარო სექტორში თავიდანვე განსაზღვრულ ხელფასს მნიშვნელოვნად მიიჩნევს "ახალი ეკონომიკური სკოლის" პრეზიდენტი პაატა შეშელიძე. მას არ ესმის, როდესაც ამბობენ, რომ მაღალი ხელფასი ქრთამის აღებას გამორიცხავს. – „რატომ უნდა იყოს რომელიმე თანამდებობა ქრთამის აღებასთან ასოცირებული? ახლა ვიღებთ ყოვლისშემძლე ადამიანთა ჯგუფს, რომლებიც ქრთამსაც აიღებენ და საკუთარი ნებით თავისივე კეთილდღეობაზე იზრუნებენ", - აღნიშნავს შეშელიძე. 

"ტავ ჯორჯიას" წინააღმდეგ დიდი აქცია მზადდება - (რეზონანსი) 

ავტ.: მარი ჩიტაია

გამოცემის ცნობით, კვირის ბოლოს თბილისში კიდევ ერთი აქცია მოეწყობა, პროტესტის ამ ფორმას ამჯერად "ჯორჯიან ეარვეისი" მიმართავს, რომელმაც "ტავ ურბან ჯორჯიას" საქართველოდან გასვლის მოთხოვნით მოსალოდნელი აქცია დააანონსა.

ავიაკომპანიამ გუშინ საგანგებო განცხადება გაავრცელა და მოსახლეობას თანადგომისკენ მოუწოდა. როგორც მიმართვაშია ნათქვამი, მათი პროტესტის მიზეზი ავიაბილეთების ფასების შემცირებასთან დაკავშირებით, "ტავ ურბან ჯორჯიასთან" უშედეგო მოლაპარაკებები გახდა.

ავიაკომპანიის წარმომადგენელთა განცხადებით, ხელისუფლება უძლურია, ამიტომ ძვირად ღირებული ბილეთების წინააღმდეგ ბრძოლა მომხრეებთან ერთად მოუწევს. კომპანიაში ამბობენ, რომ "ტავის" მომსახურებით, ფასები ხელოვნურად არის გაზრდილი, თავად კლიენტებს კარგავენ, ხალხი კი ორმაგ ფასს იხდის.

ავიაციის სფეროს სპეციალისტებს მიაჩნიათ, რომ თბილისის საერთაშორისო აეროპორტის ოპერატორ კომპანია "ტავ ჯორჯიასთან" მოქმედი კონტრაქტის პირობები კაბალურია. აქედან გამომდინარე, როგორც ექსპერტი იასე ზაუტაშვილი აცხადებს, "ჯორჯიან ეარვეისის" პროტესტს რეალური საფუძველი აქვს და მოსალოდნელია, მას სხვა ავიაკომპანიებიც შეუერთდნენ.

ავიაკომპანიების წარმომადგენელთა შეფასებით, მაღალი სატარიფო პოლიტიკის გამო, თბილისის აეროპორტის განვითარება კითხვის ნიშნის ქვეშ დგას. ავიაკომპანია "ეარ კავკასუსის" პრეზიდენტი გიორგი კოდუა აცხადებს, რომ "ტავ ჯორჯიას" მენეჯმენტის პირობებში დღეს მარტო თბილისის აეროპორტი წელიწადში 3 მლნ მგზავრს ემსახურება და რომ არა "ტავ ჯორჯია", 10 მლნ მგზავრი ეყოლებოდა.

ხალხს ნორმალურ კვებასა და განათლებას აზარტული თამაშები ურჩევნია (რეზონანსი) 

ავტ.: ნათია ლომიძე

როგორც სტატისტიკის სამსახურის მონაცემებიდან ჩანს, საქართველოში ადამიანები აზარტულ თამაშებზე იმაზე მეტს ხარჯავენ, ვიდრე საწვავში, კვებასა და სასტუმრო-რესტორნებში. ანალიტიკოსების აზრით, ასეთი დამოკიდებულება დამღუპველია.

აზარტულ თამაშებსა და მასზე მოთხოვნის შემცირების წინაპირობას ამ ეტაპზე ეკონომიკის დოქტორი ირაკლი მაკალათია ვერ ხედავს. ერთ-ერთ გამოსავლად სპეციალისტი ქვეყნის ეკონომიკურ გაუმჯობესებას მიიჩნევს, რაც აზარტულ თამაშებზე დამოკიდებული ადამიანების დიდ ნაწილს ცხოვრების წესს შეაცვლევინებდა.

სასკოლო ბანკეტზე წელს ბევრმა კლასმა უარი თქვა (რეზონანსი) 

ავტ.: თეო გუდავაძე

გამოცემის ცნობით, ფინანსური კრიზისისა და რესტორნის გაძვირებული ფასების გამო სასკოლო ბანკეტზე წელს ბევრმა კლასმა თქვა უარი. სტატიაში ნათქვამია, რომ ბევრი ოჯახი სასკოლო ბანკეტისთვის წინა წლებში სესხსაც კი იღებდა, თუმცა, წელს, როგორც ჩანს, ესეც ვეღარ მოხერხდა. 

ახალი თაობა
რომან გოცირიძე: „საპარლამენტო კომისია მხოლოდ დროის გასაწელად შეიქმნა“ / რატომ ამბობენ ნაციონალები უარს კომისიაში მუშაობაზე (ახალი თაობა)

ავტ. ნათია ხურცილავა

ინტერვიუ რომან გოცირიძესთან.

„ნაციონალური მოძრაობის“ თავმჯდომარე რომან გოცირიძე განმარტავს, რატომ ემიჯნება მისი ფრაქცია პარლამენტში ხორავას ქუჩის ტრაგედიის საქმეზე დროებითი საგამოძებო კომისიის მუშაობაში მონაწილეობას. მისი თქმით, აღნიშნული კომისია მათთვის არ განიხილება, როგორც წმინდა სამართლებრივი პროცედურა და ის პოლიტიკური კონტექსტების მატარებელია. მისივე თქმით, ხელისუფლება ცდილობს, პროტესტი ქუჩიდან პარლამენტის კედლებში გადაიტანოს და მოაქციოს ბიუროკრატიულ ყოველდღიურობაში. 
გოცირიძის განმარტებით, ხელისუფლება ღრმა კრიზისშია და რაც უფრო გააჭიანურებს იუსტიციის მინისტრი თეა წულუკიანი თანამდებობაზე ყოფნის პერიოდს, მით უფრო გაიზრდება რისკი, რომ ის მთელ მინისტრთა კაბინეტს ჩაითრევს და საზოგადოება მთავრობის გადაყენების მოთხოვნით ქუჩაში გავა. 
რაც შეეხება პრემიერ-მინისტრის გადადგომის მოთხოვნას, რესპონდენტი ამბობს: „ამ შემთხვევაში, პრემიერ-მინისტრის გადაყენებაზე უფრო მნიშვნელოვანია თუნდაც სოზარ სუბარის და თეა წულუკიანის გადაყენება, მაგრამ ვინაიდან პრემიერი მთავრობის თავმჯდომარეა, ცხადია, ის არის პასუხისმგებელი, თუმცა, ეს სულაც არ ნიშნავს იმას, რომ პრემიერი თანამდებობიდან გადადგეს და თეა წულუკიანი ან სოზარ სუბარი დარჩნენ“. 

პოლიტიკოსი კომენტარს აკეთებს მომავალი გენერალური პროკურორის შემცვლელის შერჩევის პროცესზეც. მისი თქმით, ირაკლი შოთაძეს ოპოზიციური პარტიების მიერ წარმოდგენილი კანდიდატი ვერასდროს ჩაანაცვლებს, შესაძლოა, ის იყოს განსხვავებული ტიპაჟი და საზოგადოებისთვის უფრო მეტად მისაღები ფიგურა, თუმცა, მალევე მოერგება სისტემას და შეასრულებს ბიძინა ივანიშვილის მითითებებს. 

ალეკო ელისაშვილი: „სირცხვილია, თეა წულუკიანი თანამდებობაზე რომ რჩება“ (ახალი თაობა)

ავტ. ნონა ცაბაძე

ინტერვიუ ალეკო ელისაშვილთან.

თბილისის საკრებულოს დამოუკიდებელი დეპუტატი ალეკო ელისაშვილი თვლის, რომ ახალი გენერალური პროკურორი უნდა იყოს საზოგადოების რჩეული და არცერთ პოლიტიკურ პარტიას არ უნდა წარმოადგენდეს. მისივე თქმით, ყველა ზნეობრივ ფარგლებს ცდება ის ფაქტი, რომ იუსტიციის მინისტრი თეა წულუკიანი ამ დრომდე ინარჩუნებს პორტფელს. 
რაც შეეხება პრემიერ-მინისტრის გადადგომის მოთხოვნას, ელისაშვილს არ აქვს იმედი, რომ ის დავით სარალიძის საქმის გამოძიებას ბოლომდე მიიყვანს, რადგან გაფლანგული მილიონების გარდა, მისი გაკეთებული საქმე არ ახსენდება, შესაბამისად, მისი დაპირება, რომ არ გადადგება და საქმეს ბოლომდე მიიყვანს, ყალბია. 
ელისაშვილი ამბობს, რომ თუკი „ქართული ოცნება“ ძალიან სწრაფად არ გადადგმას ადეკვატურ ნაბიჯებს, მისი მმართველობა შემოდგომამდე დასრულდება. მისივე განმარტებით, ხელისუფლებამ უნდა დაინახოს, რომ ხალხი უკვე ყველაფერზე გამოთქვამს აღშფოთებას და მათ მორიგ შეცდომებს აღარ შეუნდობს. 
„საქართველოში მიმდინარე არეულობის უკან სომხური ლობი დგას“ (ახალი თაობა)

ავტ. შორენა მარსაგიშვილი

ინტერვიუ ზაალ კასრელიშვილთან.

ექსპერტი უსაფრთხოების საკითხებში ზაალ კასრელიშვილი თვლის, რომ საქართველოში და უფრო მეტად თბილისში მიმდინარე პროცესების უკან ორი ნაკადი დგას: ყოფილი ხელისუფლების მიერ დაგეგმილი დესტაბილიზაცია და ის პროცესი, რომელმაც სირიას აფხაზეთისა და სამაჩაბლოს დამოუკიდებლობა აღიარებინა.
რესპონდენტის ინფორმაციით, საერთაშორისო თანამეგობრობაც გამოთქვამს ეჭვს, რომ საქართველოში პროცესები გარედან იმართება, მას სომხური ლობი ხელმძღვანელობს და ჰყავს აგენტები ხელისუფლებაშიც, მათი გამოვლენის პოლიტიკური ნება კი არ არსებობს. 
კასრელიშვილის თქმით, წინა ხელისუფლება, ფაქტიურად, გირგვლიანის საქმეს გადაჰყვა და ახლა „ნაციონალური მოძრაობა“ ცდილობს, მისი ალტერნატივა გააჩინოს და ასე შეუტიოს ხელისუფლებას, თუმცა, ამას ვერ შეძლებენ, რადგან საქართველოს აქვს მსოფლიოს მხარდაჭერა, რომ აქ არეულობა არ მოხდეს. 
ექსპერტი იმედს გამოთქვამს, რომ ძალიან მალე ხელისუფლება სწორ მიმართულებას აიღებს, რადგან ბიძინა ივანიშვილი სწორედ ამ მიზნით დაბრუნდა პოლიტიკაში. იგი საკადრო ცვლილებებს საპრეზიდენტო არჩევნების წინა პერიოდისთვის ელოდება და დარწმუნებულია, რომ ყველა პრობლემა წარმატებით მოგვარდება.
რატომ დაეძაბა აფხაზეთის ოკუპირებულ რეგიონს ურთიერთობა სომხეთთან (ახალი თაობა)

ავტ. მარიამ მჭედლიშვილი

გამოცემის ცნობით, ოკუპირებულ აფხაზეთს სომხეთთან ურთიერთობა გაურთულდა, კონფლიქტში ამ ეტაპზე არასამთავრობო ორგანიზაციები არიან ჩართული. დაძაბულობის მიზეზი გახდა ახალგაზრდების აფხაზეთის პასპორტებით ჩასვლა სომხეთში. სომხურმა არასამთავრობო ორგანიზაციებმა განაცხადეს, რომ აღნიშნული პასპორტები ვერ ჩაითვლება ოფიციალურ დოკუმენტად და მოუწოდეს შესაბამის სამსახურებს, აღკვეთონ მსგავსი დარღვევები სომხეთის საზღვარზე. 
აფხაზურმა საზოგადოებრივმა ორგანიზაციებმა კი ამ პოზიციას გეოპოლიტიკური კონიუქტურის ამსახველი უწოდეს. ისინი მოუწოდებენ სომეხ კოლეგებს, შეუერთდნენ სამხრეთ კავკასიის იმ ლიდერებს, რომლებიც ცდილობენ, მოუხსნან ბარიერები მოსახლეობას, რომელმაც კონფლიქტი გადაიტანა. 
რატომ გამოაგზავნა რუსეთის პატრიარქმა ემისრები ილია მეორესთან (ახალი თაობა)

ავტ. შორენა მარსაგიშვილი

სტატიის ავტორი წერს, რომ რუსეთის საპატრიარქოს წარმომადგენელთა ვიზიტები თბილისში გახშირდა. მისივე ინფორმაციით, რამდენიმე თვის წინ, პატრიარქ კირილის წარმომადგენელი საქართველოს საპატრიარქოს აფხაზურ ეკლესიაში მიმდინარე პრობლემების მოგვარებაში დახმარებას სთხოვდა. ცოტა ხნის წინ კი, რუსეთის საპატრიარქოს კვლავ დასჭირდა ქართული ეკლესიის დახმარება, კერძოდ, მათ ურჩიეს ქართული ეკლესიის მესვეურებს, არ დაუჭირონ მხარი უკრაინული  ეკლესიის რუსეთისგან გამოყოფას. 
საქართველოში რუსი ეგზარქოსების ვიზიტს ვრცელი განცხადებით გამოეხმაურა დეკანოზი ილია ჭიღლაძე და იმედი გამოთქვა, რომ საქართველოს საპტრიარქო რუსეთის ნებას არ დაჰყვება და უკრაინის ეკლესიის დამოუკიდებლობას დაუჭერს მხარს. 

